
Rezime/Abstract

U ovom radu prezentiran je antropogeografski razvoj stanovništva i naselja na području Sućeske u općini Srebrenica od
prahistorije do današnjih vremena, odnosno do kraja 2012. godine. Ovaj prostor kroz historiju bio je izložen različitim
uticajima, socijalnim, ekonomskim, političkim, što je uticalo na velike demografske promjene i promjene u veličini naselja.
Veća pažnja usmjerena je na period od 1879. do 1991. godine i on je obrađen na osnovu zvaničnih popisa stanovništva.
Međutim, neke demografske promjene u Sućeskoj, odnosno pojedina obilježja stanovništva, nisu analizirana zbog
nedostajanja neophodnih podataka za takvu analizu. I pored nedostajanja nekih podataka o promjenama stanovništva na
ovom području moguće je uočiti i kvalitativno analizirati date promjene. Posebna pažnja antropogeografskog razvoja
naselja Sućeske posvećena je promjenama koje su se dogodile tokom rata u BiH (1992-1995.godine) i razdoblju nakon rata
do 2012. godine. Period od 1992. godine obrađen je na osnovu statističkih procjena, različitih izvora i vlastitih istraživanja
na terenu. Istraživanje ranije prošlosti naselja zasniva se na raspoloživim arheološkim i historijskim podacima i izvorima.
Problemi i poremećaji u demografskom razvoju nastali su kao posljedica događaja koji su se dešavali na prostoru BiH
(osamostaljivanje BiH, rat 1992-1995.godine).Ove promjene naročito su bile izražene nakon okupacije tzv. zaštićene zone
UN Srebrenica kada je cjelokupno stanovništvo iseljeno i deportovano s ovog područja, a naselja porušena i spaljena.
Promjene su naročito vidljive i odnose se na smanjenje ukupnog broja stanovništva, gustoće, razmještaja, prirodnog
kretanja, kao i strukturna obilježja (spolna, dobna, ekonomska, obrazovna, nacionalna i dr.). Pored antropogeografskih
faktora u radu su prezentirani i fizičko-geografski faktori (reljef, klima, hidrografija, tlo, biljni i životinjski svijet) koji su
imali uticaj na broj, razmještaj, veličinu i funkcionalnu razvijenost naselja. Ključne riječi: antropogeografski razvoj,
stanovništvo, naselja, Sućeska, raseljeni, povratak, genocid, općina Srebrenica, Bosna i Hercegovina.

